
						विकिस्रोत से

					

					


					
					
					यह पृष्ठ जाँच लिया गया है।

मेरा इस ग्रन्थ के बनाने का मुख्य प्रायोजन सत्य २ अर्थ का प्रकाश करना है अर्थात् जो सत्य है उसको सत्य और जो मिथ्या है उसको मिथ्या ही प्रतिपादन
करना सत्य अर्थ का प्रकाश समझा है। वह सत्य नहीं कहाता जो सत्य के स्थान
में असत्य और असत्य के स्थान में सत्य का प्रकाश किया जाय किन्तु जो पदार्थ
जैसा है उसको वैसा ही कहना लिखना और मानना सत्य कहाता है। जो मनुष्य
पक्षपाती होता है वह अपने असत्य को भी सत्य और दूसरे विरोधी मतवाले के
सत्य को भी असत्य सिद्ध करने में प्रवृत्त होता है इसलिये वह सत्य मत को
प्राप्त नहीं हो सकता इसीलिये विद्वान आप्तों का यही मुख्य काम है कि उपदेश
वा लेखद्वारा सब मनुष्यों के सामने सत्यासत्य का स्वरूप समर्पित करदें, पश्चात्
वे स्वयं अपना हिताहित समझ कर सत्यार्थ का ग्रहण और मिथ्यार्थ का परि
त्याग करके सदा आनन्द मे रहैं । मनुष्य का आत्मा सत्यासत्य का जाननेवाला है तथापि अपने प्रयोजन की सिद्धि, हठ, दुराग्रह और आविद्यादि दोषों
से सत्य को छोड़ असत्य में झुक जाता है परन्तु इस ग्रन्थ में ऐसी बात नहीं
रक्खी है और न किसी का मन दुखाना वा किसी की हानि पर तात्पर्य है ।
किन्तु जिससे मनुष्यजाति की उन्नति और उपकार हो, सत्यासत्य को मनुष्य
लोग जानकर सत्य का ग्रहण और असत्य का परित्याग करें क्योंकि सत्योपदेश
के विना अन्य कोई भी मनुष्यजाति की उन्नति का कारण नहीं है ॥


इस ग्रन्थ में जो कहीं २ भूल चूक से अथवा शोधने तथा छापने में भूल
चूक रह जाय उसको जानने जनाने पर जैसा वह सत्य होगा वैसा ही कर
दिया जायगा और जो कोई पक्षपात से अन्यथा शंका वा खण्डन मण्डन
करेगा उस पर ध्यान न दिया जायगा । हां जो वह मनुष्यमात्र का हितैषी
होकर कुछ जनावेगा उसको सत्य २ समझने पर उसका मत संगृहीत होगा।
यद्यपि आजकल बहुत से विद्वान् प्रत्येक मतों में हैं वे पक्षपात छोड़ सर्वतन्त्र सिद्धान्त अर्थात् जो वातें सब के अनुकूल सम में सत्य हैं उनका ग्रहण और जो एक दूसरे से विरुद्ध वातें हैं उनका त्याग कर परस्पर प्रीति से वर्त्तें वर्त्तावें तो जगत् का पूर्ण हित होवे । क्योंकि विद्वानों के विरोध से अविद्वानों में विरोध बढ़कर अनेकविध दुःख की वृद्धि और सुख की हानि होती है । इस हानि ने जोकि स्वार्थी मनुष्यों को प्रिय है सब मनुष्यों को दुःखसागर में डुबो दिया है । इनमें से जो कोई सार्वजनिक हित लक्ष्य में धर प्रवृत्त

		 इस पृष्ठ का पिछला बदलाव १९ जनवरी २०२० को ०६:५३ बजे हुआ था।

अधिक जानकारी के लिए उपयोग की शर्तें देखें।

